
САБАКТЫН ЭФФЕКТИВДУУЛУГУН ЖОГОРУЛАТУУ БОЮНЧА ЖАШ
МУГАЛИМДЕРГЕ АЙРЫМ СУНУШТАР

“Катардагы мугалим- айтып берет,

Жакшы мугалим-түшүндүрөт.

Алдыңкы мугалим-көрсөтүп да берет,

Улуу мугалим-шыктандырат”.

                                                                                                  Уильям Артур Уорд
“Сабак түгөнбөгөн түйшүк” демекчи ар бир сабак үчүн түйшүктөнүп ойлонуу бул
мугалимдин парзы!
        “Сабак-деп жазат профессор,педагогика илимдеринин доктору В.С. Безрукова-бул
дайыма күчтөрдүн чыңалуусу,уюмдашкандык,милдеттүүлүк жана жооптуулук. Ал ар
дайым мугалимдин жана окуучунун мүмкүнчүлүктөрүн көрсөтүп туруучу жер”.
          Сабактын кылымдардан бери келаткан максат-милдети-окуучу менен мугалимдин
чыгармачылык ишмердүүлүгү аркылуу билим,тарбия алуучунун таанып-билүү процессин
уюштуруу,аны стимулдаштыруу,багыттоо жана өнүктүрүп өстүрүү,баланын оюн бир
багытка топтоо,окуучуларды жамаат ичинде аракеттенүүгө жетиштирүү.Анын
катышуучусу,башкы кыймылдаткыч күчү экөө-мугалим жана окуучу.Мугалим
жалгыз,окуучулар көп,  бирок ошол жалгыз мугалим калган  балдардын баары менен
көрүнбөгөн жиптер менен байланышып турат,ошол жиптердин бирөө үзүлсө, анда бир
баланы класстан адаштырып алдык дегендик,ал бала класстан чыгып,токойго же тоого
кетип калды дегендик. Тилекке каршы,ушундай адашуулар биздин мектептердин
сабактарында өтө көп байкалууда.
        Муну үчүн сабагын сабак боюнча эле бүтүрбөй бир сабагын өмүр бою ойлонуп
жүргөн мугалимдер бизге жетишпей  жаткансыйт.Жаңычыл педагог
Ш.А.Амонашвилинин оюн окуп көрөлү: “Сабак,сен коңгуроодон коңгуроого чейин эле
жашаймын деп ойлобо...сен балким эч качан бүтпөйсүң,себеби биз коңгуроодон соң сени
менен кайрадан тез эле кездешиш үчүн таштап кетебиз. Сен бизди үйүбүзгө
тынчсыздандырган  ойлор менен узатасың”.
     А биздин мугалимдердин бир тобу сабактан чыгып,кайра сабакты эмес,базарга
барууну,малын багууну,балдарына кийим сатып берүүнү,кыскасы оокат-тиричиликти
көбүрөөк ойлонот,анткени анын тапкан –ташыганы,материалдык абалы бир гана сабакты
ойлоп жүрүүгө шарт түзүп бере албайт.Бирок ал башка маселе.Мен сөз кыла турган
мугалимдер андай мугалимдер эмес,ар биринин жүзү бар,ою бар,демек өзүнчө сабагы
бар...Мен жөн гана аларга өзүмдүн педагогикалык бай тажрыйбамдан бөлүшкүм келет.
         Көп жылдык педагогикалык бай тажрыйбамда бир топ жаш мугалимдер менен
иштедим.Алардын ийгилик,кемчилик,проблемаларын үйрөнүп келүүдөмүн. Жаш мугалим
деп айтса,көбүнчө тажрыйбасы аз,сабак өтүүдө кыйналган,ЖОЖду кечээ бүтүп келген,али
педагогикалык казанга  кайнай элек жаңы адисти элестетсе да бул ар дайым туура болуп
чыгышы кыйын.Мен айрым  биринчи жылы эле келген адистердин өз предметин мыкты
билип,балдар менен да кызыктуу иштеп,өзүнө тартып ийгиликтүү иштеп келгендерин
көрдүм.Жаш деп атасак билими  да,жөндөмү да,педагогикалык баамчылдыгы да айрым
тажрыйбалуу мугалимдерден кем калбаган,ал эмес жаңычылдыгы, оригиналдуу көз
карашы менен тың болуп,алардан да жогору турган жаш адистерди учуратып келгем.



         Бирок,көпчүлүк жаш мугалимдер алган теориялык билими мыкты болсо да мектепке
келип,билим бешигинде алгачкы билим берүүдө бир топ түйшөлүп,тарбия, жетекчи
жетишпей,кыйналып калышат.Дал ошол учурда аларга көңүл буруп,жардам берген
камкор устат керкек болот.Көбүнчө сөз жүзүндө,кагаз бетинде насаатчылар бекитилгени
менен иш жүзүндө аларга багыт берип,сабактарына алып кирип,жардам берген
мугалимдер аз болуп калат.
          Анын натыйжасында жаш мугалимдер өзү менен өзү болуп,мугалимдик кесиптен
көңүлү калып калышы да толук ыктымал.
         Ушул жерден улуу педагог Г.Мадаминовдун жаш мугалимдердин кетирген
кемчиликтерин атап өткөнүнө толук кошулам.Алар төмөнкүлөр:
1.Календарлык,сабактык планды түзүүдөн кыйналат;
2.Сабакта окуучулар менен туура мамиле түзүүдө кыйналат;
3.Сабагында эң көп кемчилик болот:

А)Үй тапшырмасын сурап бүткөнчө коңгуроо болуп калат.
Б)Жаңы теманын максат,милдеттеринайтпай туруп эле,баш аламан айтып

балдардын башын маң кылат.
В)Жаңы теманын биринчи суроосунан баштап,теманы терең,кызыктуу айтам деп

отуруп,көп сүйлөп коңгуроо болуп калып,калган 4-5 суроосу өтүлбөй калат.
Г)Темадагы негизги мазмун,өзөктү бөлүп айталбайт.
Д)Теманы айтып бүткөнчө коңгуроо болуп,баа коюп,үй тапшырма берүүгө

жектишпей калат.
Е)Бир окуучуну сураса,калган класс бош,ызылдап отуруп калат.Теманы

монотондуу бир калыпта сүйлөп,окуучуларды тажатат.Бир окуучуну тиктеп,айтып
ошолор менен иштей берет,калгандары көңүлдөн сыртта калат.

Ж)Айрымдары тескерисинче 15-20мүнөт айтыла турган теманы 4-5мүнөттө
айтып,калганына  эмне кыларын билбей отуруп калат.

З)Бир окуучу суроо берсе өзүн жоготуп,ошого жооп берем деп сүйлөп
отуруп,темасы калып калат.

И)Сабагына бирөө кирсе өзүн жоготуп койот.
К)Теманы окуучулар түшүнөбү,жокпу,кабыл алып жатабы, жокпу,байкабастан,өтө

эле илимий тил менен баяндап татаалдаштырып таштайт же тескерисинче өтө эле жалпы
сөздөр менен айтып,сабакта илимийлүүлүк болбойт.

Л)Өз кесибин,мектепти сүйбөгөнү сезилип турат.
М)Билими терең эместигинен чочуп,китептен же жазган конспектисинен

окуп,айтып берип,тез класстан чыгып кетүүгө шашат.
         Биз бул кемчиликтерди сиздерди кемсинтүү үчүн эмес, тескерисинче мына ушул
кемчиликтерге жол бербегиле,алдын алгыла деп эскертип жаздык.

Мен бул кемчиликтерди түзөтүү максатында төмөндөгүлөрдү сунуш этет элем:
1.Ар бир сабакка алдын ала терең даярдангыла
2.Окуучулар байкабайт деп жасалмалуулукка жол бербегиле
3.Силер айтпасаңар да,мугалим,жетекчи экендиги, аны урматтап,сыйлап,ийменип

мамиле кылуу окуучу үчүн адептүүлүк болуусун сездиришиңер керек.
4..План, конспект  жазганда, теманы түшүндүгөндө негизгисин бөлүп алып

айтууну,окуучуга жеткизүүнү унутпагыла.Көп сүйлөө менен көп билим бере
албайсыз.Негизгисин бөлүп,аз сүйлөп, көптү билдирүүгө жетишели.

5.Сабакта окуучулардын ар бири жана бардыгы менен иштөөнү уюштура
билүү,окуучуларды билимдин сырдуу дүйнүсүнө кызыктырып.дегдетип алып чыгууга
үйрөнөлү

6.Көбүрөөк окуучулардын өз алдынча китеп,энциклопедия ж.б.менен иштеп билим
алуусуна жетишели.

7.Кеп маданияты,этика,эстетикага,окуучулар менен мамиледе
жайдары,табигый,адамкерчиликтүү болууга умтулалы.



8.Бул педагогикалык кесиптин мындан башка да сырларын үйрөнүү үчүн
силергеЯ.А. Каменский,А.С.Макаренко,В. Шаталов,Б. Исаков,И.Бекбоевдердин
китептерин окууну сунуш кылам.

Урматтуу жаш мугалимдер!Мен сиздерди жогоруда айтылгандай катардагы
мугалим эмес УЛУУ мугалим болууга чакырам жана болот деп ишенем!

Өлкөбүздүн келечегине кайдыгер карабаган ар бир педагог терең ойлонуп,жаңыча
көз жүгүртүп,жаш педагогдордун  жаңы муунун даярдап чыгууга мезгил келди.Дал ушул
мезгилде Ж.Баласагын атындагы Кыргыз улуттук университетинин  алдындагы
Педагогикалык   кадрларды  максаттуу даярдоо институтунун  бүгүнкү күндөгү жасап
жаткан  иши  эң актуалдуу маселелерден деп эсептеп,учурдагы өткөрүп жаткан иш
чараңарды  жогорку деңгээлде өтүп жатат деп баалайм!


